
ABSTRAK 

Kajian ini bertujuan untuk melihat kerelevanan Kurikulum Standard Kolej Vokasional 

(KSKV) bidang Teknologi Kimpalan dengan kehendak sektor industri terhadap tahap 

pengetahuan, kemahiran dan sikap pelajar semasa menjalani latihan industri. 

Pendekatan tinjauan melibatkan soal selidik dan disokong dengan kaedah temubual 

telah digunakan dalam kajian ini. Pemilihan subjek kajian dijalankan secara 

pensampelan bertujuan melibatkan 71 orang pelajar Kolej Vokasional Shah Alam 

dalam bidang Teknologi Kimpalan yang menjalani program latihan industri dan 2 

orang pihak majikan di sektor industri di mana pelajar ditempatkan. Data dianalisis 

dengan menggunakan analisis deskriptif manakala kaedah temubual pula melibatkan 

tema temubual yang telah ditetapkan. Dapatan kajian menunjukkan Min = 4.38, 

Sisihan Piawai = 0.302 bagi tahap (pengetahuan), Min = 4.38, Sisihan Piawai = 0.356 

bagi tahap (kemahiran) dan Min = 4.48, Sisihan Piawai = 0.356 bagi tahap (sikap). 

Dapatan melalui temubual dengan pihak majikan menunjukkan tahap pengetahuan, 

tahap kemahiran dan tahap sikap pelajar bagi kerja pemotongan logam, kerja 

mengimpal arka dan prosedur penggunaan mesin kimpalan berada di tahap yang 

memuaskan. Secara keseluruhannya, KSKV Teknologi Kimpalan adalah relevan dan 

memenuhi kehendak industri. Implikasinya pihak Bahagian Pendidikan Teknik dan 

Vokasional, Kementerian Pendidikan Malaysia dapat menjalinkan hubungan 

kolaborasi yang lebih rapat dengan pihak industri dalam merangka KSKV supaya 

hasilnya lebih selaras dengan kehendak industri dalam semua aspek. 

THE RELEVANCY OF VOCATIONAL COLLEGE STANDARD CURRICULUM IN 

WELDING TECHNOLOGY FIELD WITH THE INDUSTRIAL SECTOR NEEDS 

ABSTRACT 

The aim of the study is to find out the relevance of a Vocational College Standard 

Curriculum (VCSC) in Welding Technology with the industrial sector needs in term 

of knowledge level, skills and students' attitude during industrial training. This study 

uses the survey approach that involves questionaires and supported by interview. The 

selection of samples is done by using purposeful sampling that comprise 71 students 

of Welding Technology course in Shah Alam Vocational College undergoing 

industrial training programme and 2 employers from the industrial sector where the 

students were attached to. Data collected through survey questionnaire was analyzed 

using  descriptive analysis and the interview was analyzed based on pre-determined 

themes.. The finding shows that Mean = 4.38, Standard Deviation = 0.302 for 

Knowledge level, Mean = 4.38, Standard Deviation = 0.356 for Skill level, Mean = 

4.48, Standard Deviation = 0.356 for Attitude level. The finding through interview 

with the employers shows that the students' Knowledge, Skill and Attitude  level for 

Metal Cutting, Arc Welding Work and Procedure for using welding machines is at 

satisfactory level. Overall finding shows that the VCSC in Welding Technology is 

relevant and fulfils the industrial needs. It implicates that the Technical and 

Vocational Division of the Ministry of Education Malaysia can have close 

collaboration with the industries in designing the VCSC so that the output is more in 

line with the industrial needs in all aspects. 

PENDAHULUAN 

 

 

 

 

1.1 Pengenalan 

Di Malaysia, Pendidikan Teknik dan Vokasional (PTV) mula diperkenalkan dengan 

wujudnya Jabatan Pengurusan Teknikal (JPT) di bawah Kementerian Pendidikan 

Malaysia (KPM) pada tahun 1964 bertujuan menerapkan pengetahuan dan kemahiran 

kepada pelajar untuk memasuki alam pekerjaan di sektor industri ketika itu. Ini adalah 

salah satu usaha dalam meningkatkan ekonomi negara dengan merancakkan lagi 

sektor perindustrian dalam negara. Dengan bertambahnya sektor perindustrian, maka 

tenaga manusia diperlukan untuk memenuhi pasaran pekerjaan. 

Kepentingan dalam pembangunan sumber manusia dalam sesebuah industri 

adalah penting di mana ia mampu membekalkan tenaga kerja yang juga merupakan 

salah satu elemen terpenting dalam proses perkembangan ekonomi negara (Oral, 

2010). PTV di Malaysia telah mengalami pelbagai inovasi sejak mencapai 

kemerdekaan kerana PTV adalah satu program latihan berbentuk kemahiran dalam 

melahirkan pekerja separuh mahir atau mahir dalam sektor perindustrian. Oleh itu, 

tanggungjawab utama Malaysia adalah terletak kepada pembangunan sumber manusia 

serta pemikiran intelektual dalam menghasilkan tenaga kerja yang mencukupi dalam 

memberi sokongan dan seterusnya membekalkan tenaga kerja yang fleksibel, tangkas 

dan mempunyai pengetahuan berserta kemahiran yang relevan (Halimah, 2004). 

Perkembangan PTV di Malaysia begitu pesat membangun dengan penubuhan 

institusi latihan daripada pelbagai agensi kerajaan. Penubuhan pelbagai institusi 

latihan ini menunjukkan bukti dan kesungguhan serta komitmen dalam usaha 

mentransformasikan PTV. Ini dibuktikan dalam Rancangan Malaysia yang Kesepuluh, 

2011-2015 : Kemajuan, di mana tajuk utama ialah Mentransformasi Pendidikan 

Latihan Teknikal dan Vokasional dalam memenuhi permintaan industri. Dengan ini, 

fokus utama adalah untuk melahirkan lepasan vokasional menjadi pekerja separuh 

mahir atau mahir dalam memenuhi keperluan dan kehendak industri. Secara 

umumnya, kerjasama dua hala perlu diwujudkan di antara kedua-dua pihak iaitu 

institusi latihan dan pihak majikan di sektor industri. Ini dapat memberi manfaat 

kepada kedua-dua pihak dalam memenuhi kehendak dan aspirasi masing-masing.  

Dalam menambah bilangan tenaga kerja di dalam sektor perindustrian, 

Kementerian Pendidikan Malaysia telah mengubal satu Pelan Tindakan Peningkatan 

Pengeluaran Tenaga Teknikal yang menyebut bahawa : “Pelan Tindakan Pengeluaran 

Tenaga Manusia Teknikal dalam meningkatkan keluaran juruteknik dan jurutera 

menjelang tahun 2020 dengan menggunakan satu kaedah terancang yang radikal bagi 

menjurus pelajar ke dalam bidang teknik dan vokasional semasa di sekolah menengah 

lagi”. Pelan ini melibatkan penawaran mata pelajaran teknikal di beberapa buah 

sekolah menengah atas serta pengembangan sekolah menengah teknik dan politeknik : 

(Sumber Kementerian Pendidikan 1996: 45). Hasil daripada Pelan Tindakan 

Peningkatan Pengeluaran Tenaga Teknikal pada tahun 1995 inilah berlakunya satu 

perubahan yang besar iaitu menaiktaraf Sekolah Menengah Vokasional (SMV) ke 

Sekolah Menengah Teknik (SMT) di Malaysia. 

Pada tahun 1995, berlaku satu perubahan dalam PTV di mana penstrukturan 

semula 69 buah SMV dinaik taraf kepada SMT. Ini bertujuan untuk meningkatkan 

sistem penyampaian PTV yang lebih baik kepada pelajar di samping merancang 

kurikulum yang selari dengan kehendak industri. Dalam memenuhi aspirasi ini, pihak 

KPM perlu mewujudkan jalinan usahasama dengan pihak industri. Ia dikatakan lebih 

berkesan dan menepati keperluan dan seterusnya dapat memperkembangkan lagi 

ekonomi negara. Maka dengan itu, peranan yang diambil oleh pihak industri yang 

terlibat menjadi faktor penting dalam melahirkan tenaga kerja yang kompetitif dan 

berdaya saing. Antara peranan yang paling mencabar adalah menghasilkan tenaga 

kerja yang dapat memenuhi kehendak industri tempatan iaitu lebih kurang 1.3 juta 

tenaga kerja berkualiti pada masa hadapan (www.bptv.edu.my). 

Perubahan terbesar yang dilakukan oleh KPM ialah menaik taraf SMV dan 

SMT kepada Kolej Vokasional (KV). Terdapat 72 SMV dan 8 buah SMT dinaik taraf 

menjadi KV di samping pembinaan 8 KV baharu. Dalam tempoh 2011-2014 seramai 

19,747 pelajar telah berdaftar di KV. Seramai 2,700 pelajar kumpulan pertama 

dijangka menamatkan pengajian pada tahun 2016. Program KV ini juga dikendalikan 

bersama dengan institusi latihan yang lain seperti Institut Latihan Perindustrian (ILP): 

(Sumber dari Terbitan Rancangan Malaysia Kesepuluh 2011-2015). Kurikulumnya 

pula merujuk kepada Piawaian Kemahiran Guna Tenaga Kebangsaan (NOSS), Sijil 

Kemahiran Malaysia (SKM) dan lain-lain bentuk pensijilan yang diiktiraf oleh pihak 

industri. 

Kurikulum yang terdapat di KV dikenali sebagai Kurikulum Standard Kolej 

Vokasional (KSKV). KSKV tersebut merangkumi elemen kreativiti dan inovasi, 

keusahawanan, kemahiran insaniah dan kemahiran teknologi yang digabung jalin 

dengan keperluan industri serta badan professional (www.bptv.edu.my). Dalam 

KSKV tersebut, komposisi akademik dikurangkan dan penambahan amalan industri 

atau amali teknikal kepada pelajar akan dilakukan (Ismail, 2011). 

1.2 Latar Belakang Kajian 

Pertumbuhan ekonomi negara semestinya memerlukan tenaga kerja yang 

berkemahiran dalam memenuhi keperluan sektor industri. Ini adalah untuk menambah 

bekalan tenaga kerja yang berkemahiran tinggi dan berpengetahuan untuk membantu 

pembangunan ekonomi berdasarkan pengetahuan dan latihan. Sistem pendidikan 

diorientasikan semula untuk membolehkan pelajar memperolehi pengetahuan yang 

tinggi serta kemahiran berfikir dan bersifat keusahawanan. Salah satu objektif 

penubuhan KV ialah menghasilkan pelajar berkompetensi pekerjaan aras tinggi dan 

menepati kehendak industri. Oleh itu, orientasi pembelajaran adalah berasaskan 

pekerjaan. Pendidikan dan latihan di KV berperanan penting dalam menghasilkan 

tenaga kerja mahir. Kelayakan dan kemahiran lepasan KV perlu diiktiraf oleh pihak 

industri dan diterima oleh pasaran kerja.  

Sistem pendidikan di Malaysia sentiasa melalui proses transformasi dan 

pembaharuan dari masa ke semasa seiring dengan peredaran zaman (Muhyiddin, 

2009). Menurut Mohd. Puad (2011), kurikulum vokasional dirombak secara 

komprehensif supaya mencapai standard yang memenuhi keperluan pasaran kerja dan 

pasaran semasa. Melalui program di tempat kerja yang sebenar, pelajar akan mendapat 

pengalaman baru di mana pelajar mengalami sendiri dalam merasai suasana kerja 

yang sebenar di dalam sektor industri. Tenaga kerja yang berkualiti memberi maksud 

pekerja yang mempunyai kemahiran dalam pelbagai bidang pekerjaan.  

KV adalah salah satu institusi yang dipertanggungjawabkan untuk melatih dan 

memberi kemahiran kepada pelajar. Objektif penubuhan KV ialah, (1) menghasilkan 

pelajar berkompetensi pekerjaan aras tinggi dan menepati kehendak industri; (2) 

memupuk watak profesional; (3) melahirkan pelajar berkompetensi usahawan dalam 

bidang vokasional pilihannya; (4) membekalkan ilmu untuk melanjutkan pengajian ke 

peringkat yang lebih tinggi dan (5) memupuk kecintaan kepada pembelajaran 

sepanjang hayat (KPM 2011a). 

Salah satu ciri yang terdapat dalam konsep pembentukan KV ialah orientasi 

pembelajaran berasaskan pekerjaan. Pelajar-pelajar di KV dilatih menjadi pekerja 

separa mahir atau mahir. Selain mendapat latihan di KV, pelajar perlu diberi 

pendedahan tentang realiti dunia sebenar di alam pekerjaan. Oleh itu, dalam program 

KSKV Teknologi Kimpalan di KV Shah Alam terdapat satu program yang baharu 

diperkenalkan iaitu Latihan industri selama 4 bulan. Latihan industri atau lebih 

dikenali sebagai On Job Training (OJT)  mula diperkenalkan dan adalah satu program 

latihan awal yang diberikan kepada pelajar sebelum memasuki alam pekerjaan yang 

sebenar di sektor industri dan merupakan satu komponen utama dalam KSKV 

Teknologi Kimpalan.  

Dalam PTV, latihan industri adalah salah satu aspek yang perlu ditekankan di 

dalam setiap kurikulum yang ada dalam organisasi atau institusi pendidikan yang 

menjalankan program latihan vokasional. Di KV, pelajar akan ditempatkan di 

organisasi yang menjalinkan kerjasama dengan KV dalam program latihan industri 

selama 4 bulan. Pelajar disyaratkan lulus dalam latihan industri sebelum diperakukan 

untuk penganugerahan Diploma Vokasional Malaysia (DVM). Tujuan latihan industri 

ini adalah untuk memberi pendedahan alam pekerjaan yang sebenar kepada pelajar.  

Tujuan latihan industri di KV pula adalah untuk memberi pendedahan alam 

pekerjaan kepada pelajar, meluaskan lagi pengetahuan pelajar, memberi pengalaman 

industri kepada pelajar, membolehkan pelajar mengaitkan pengetahuan yang 

diperolehi dengan alam pekerjaan yang sebenarnya serta menambahkan keyakinan 

diri. Ini berikutan sasaran program KV iaitu 70 peratus graduan bekerja di industri, 20 

peratus melanjutkan pelajaran dan latihan lanjutan manakala 10 peratus lagi 

menceburi bidang keusahawanan. Bagi mencapai sasaran itu, beberapa langkah awal 

sudah dilaksanakan melalui hubungan rapat dengan industri termasuk pelaksanaan 

latihan industri pada semester akhir pengajian. 


